
1 Inngangur

Í hesum skjali er námsskipanin fyri Master í dátuvísindum lýst. Námsskipanin er grundað á galdandi 
løgtingslóg og kunngerðir um Fróðskaparsetur Føroya. Útbúgvingin fylgir Bolognayvirlýsingini um eina 
felags evropeiska útbúgvingarskipan og er skipað eftir hesum leisti.

Námsskipanin er áseting fyri innihaldið í útbúgvingini og reglurnar fyri, hvussu útbúgvingin verður 
skipað og útint. Námsskipanin ásetir, hvørji krøv verða sett studentinum, og hvørji rættindi og skyldur 
hann hevur sum studentur á Fróðskaparsetri Føroya. Námsskipanin er eitt stýringsamboð hjá  
studentum, undirvísarum, leiðslu og fyrisiting.

Dekanurin á fakultetinum hevur yvirskipaðu ábyrgdina av útbúgvingini, og útbúgvingarleiðarin hevur 
fakligu ábyrgdina av útbúgvingini.

Um studentur vegna longda lestrartíð kemur í ta støðu, at nýggj námsskipan kemur í gildi, áðrenn 
studenturin hevur staðið allar próvtøkurnar, má hann gera avtalu við útbúgvingarleiðaran um, hvussu 
lesturin verður fullførdur. Útbúgvingarleiðarin kunnar lestrarfyrisitingina um ætlanina, sum verður løgd 
fyri framhaldandi lesturin.

Henda námsskipanin er góðkend av virkandi dekani tann 01.12.2025. Námsskipanin verður sett í gildi 
01.07.2026 og undanfarna námsskipanin fer úr gildi 01.07.2027. 

2 Profilur av útbúgvingini

2.1 Heitið á útbúgvingini á føroyskum og enskum 

Master (M.Sc.) í dátuvísindum. Master of Science (MSc) in Data Science.

2.2 Útbúgvingarstig (sbrt. QF – EHEA; EQF – LLL)

Master (M.Sc.) 2nd cycle sambært QF-EHEA, og stig 7 sambært EQF-LLL.

2.3 Útbúgvingarstovnur

Fróðskaparsetur Føroya, University of the Faroe Islands.

2.4 Stovnur, ið góðkennir útbúgvingar

2.5 ECTS-áseting

Útbúgvingin í M.Sc. í dátuvísindum er 120 ECTS, sum svarar til fulltíðarlestur í tvey ár.

1  ECTS  svarar  til  25-30  arbeiðstímar  hjá  studentunum.  Eitt  lestrarár  við  fulltíðarlestri  er  60  ECTS 
svarandi til eina metta arbeiðsbyrðu á 1500-1800 tímar. Tá er allur lestraraktivitetur íroknaður. 

2.6 Upptøkukrøv

Upptøkutreytir

Treyt fyri upptøku er bachelorprógv í: 1) KT-verkfrøði ella teldufrøði; 2) aðrari KT-útbúgving ella 3) 
aðrari útbúgving í t.d., verkfrøði, støddfrøði, hagfrøði, alisfrøði, evnafrøði ella lívfrøði. Grundleggjandi 

kunnleiki innan stødd- og hagfrøði, og innleiðandi forritan er neyðugur. Royndir innan KT er ein 
fyrimunur. Allar umsóknir verða viðgjørdar eftir nærri meting, tá tað ræður um fortreytir og tøk 
lestrarpláss. Góðir førleikar í enskum máli eru neyðugir.

Viðmældar fortreytir

Fyri umsøkjarar við manglandi fortreytum er viðmælt at fyrireika seg við stakskeiðum, t.d. taka minst: 
10 ECTS í støddfrøði, 5 ECTS í hagfrøði, og 5 ECTS í innleiðandi forritan (helst við Python). Sum 
stakskeið úr KT-verkfrøði er viðmælt at taka skeiðini: Diskret støddfrøði, Lin. Algebra fyri KT-
verkfrøðingar, Dátuvísindi og hagfrøði við RStudio, Innleiðandi forritan við Python. Annars, ynskiligt at 
taka tvey ella fleiri av hesum skeiðum eisini: Teldunetverk og datasamskifti, Databasur og SQL, 
Objektrættað forritan við Java 1, Innleiðing til Web-skipanir, Algoritmur og datustrukturar, Stýriskipanir 
ella Linux-skipanir, KT-trygd. Tilsvarandi stakskeið kunna eisini takast úr øðrum útbúgvingum.

2.7 Endamál við útbúgvingini

Endamálið er at hækka KT-førleikarnar hjá teimum lesandi til masterstøði innan dátuvísindi, og at geva 
grundarlag fyri framtíðar KT-gransking í dátuvísindum á ph.d-stigi. M.Sc. í dátuvísindum byggir víðari á 
førleikarnar innan stødd- og hagfrøði, teldufrøði og forritan givnir í B.Sc. í KT-verkfrøði og útbýr 
serfrøðingar til KT-vinnuna og gransking. Høvuðsdenturin í útbúgvingini er lagdur á serútbúgving innan 
KT til dátugreining og vitlíki (AI), umframt at masterskeið eisini vera í tólnet (IoT) og dátutrygd. 

2.8 Lýsing av almennum og fakligum førleikum

Talva 1 Lýsing av almennum og fakligum førleikum

Almennir førleikar

Samskifti Duga at samskifta munnliga og skrivliga um dátuvísindaligar KT-loysnir við 
serkøn á bachelor- og masterstøði, eins væl og við onnur, sum ikki eru 
serkøn. Í skrivligum frágreiðingum at endurgeva rætt og koma sær undan 
ritstuldri.

Starvsgrein Megna  at  skilja  ymisk  vitanar-  og  virkisøki  innan  dátuvísindi  sum 
starvsgrein.

Greinandi Duga  at  brúka  abstraktan  og  greinandi  hugsanarhátt  til  útvegan  av 
nýggjum hugskotum - til dømis til verkseting av nýggjum tænastum ella 
virkjum grundaðar á dátuvísindi.

Gransking Duga vísindaligt háttalag og megna at fara undir granskingarverkætlanir á 
masterstigi innan dátuvísindi. Duga at miðla granskingarúrslit við antin 
framløgu, postara, ella sum vísindalig grein.

Altjóða samstarv Kunna samstarva um menning og gransking innan dátugreining og vitlíki 
við samstarvsfelagar uttanlands.

Fakligir førleikar

Støddfrøðiligur førleiki Duga at brúka støddfrøði og sannlíkindi til at sniðgeva og brúka 
maskinlærings-algoritmur innan dátuvísindi.

Dátugreiningarførleiki Megna at skilja og brúka dátuvísindalig hugtøk, hagfrøðilig hugtøk og 
hagfrøðiligan ritbúnað í dátuvísindum.

Tøkniligur førleiki Megna at skilja og læra, halda seg dagførda/n við, og brúka kunningar- og 
samskiftistøkni innan dátuvísindi við serligum denti á vitlíki, tólnet og 

dátutrygd.
Telduførleiki Duga at greina, modellera, sniðgeva, forrita og verkseta dátuvísindaligar 

KT-skipanir grundaðar á maskinlæring.
Førleiki í at loysa 
uppgávur

Megna at eyðmerkja og loysa uppgávur innan ritbúnað ella tólbúnað, 
sum brúktur verður til dátuvísindi við serligum denti á ritbúnað og 
tólbúnað , sum brúktur verður til maskinlæring, tólnet og innan KT-trygd.

Samstarvsførleikar Duga at samstarva í sniðgevingar- og menningartoymum við 
verkætlanum innan dátuvísindi, og at leggja síni úrslit fram bæði skrivliga 
og munnliga.

Etiskir førleikar Kenna bæði fyrimunir og vansar innan dátuvísindi, innan dátutrygd og 
persónsvernd, og etiskar avbjóðingar við menning og brúk av vitlíki 
skipanum.

2.9 Útbúgvingarlæruúrtøkur (samlaðu yvirskipaðu læruúrtøkurnar á útbúgvingini) 

Eftir lokna útbúgving er studenturin før/ur fyri at:

 lýsa dátuvísindalig háttaløg og vísindaligar mannagongdir grunda á altjóða gransking innan 
fakøkið .

 lýsa nútíðar dátuvísindi, vitlíki og etiskar avbjóðingar við nýggju tøknini.
 lýsa framkomin støddfrøðilig hugtøk, hagfrøðilig ástøði og líkindarokning, ið verða brúkt innan 

dátuvísindi.
 lýsa, greina og brúka framkomnar tólnet skipanir.
 lýsa, greina og brúka framkomnar skipanir til KT-trygd. 
 sniðgeva og forrita endurskapandi dátugreiningar.
 sniðgeva og forrita dátuvísindaligar skipanir innan vitlíki, tólnet og/ella KT-trygd.
 skjalfesta endurskapandi kotu innan dátuvísindi. 
 lýsa, hvussu gransking í dátavísindaligum høpi verður framd, løgd fram og útgivin. 
 leita fram og kritiskt meta um lærubøkur og vísindaligar bókmentir. 
 lýsa ymiskar bókmentaligar keldur, bæði primer- og sekunderkeldur.
 lýsa, orða og kanna grundleggjandi granskingarspurningar og nýtslugranskingarspurningar við 

tí endamáli at bera fram nýggja vitan og/ella nýggjar nýtsluskipanir.

2.10 Eyðkenni við útbúgvingini

2.10.1 Greinar/evnisøki

Høvuðsdentur er lagdur á dátugreining, vitlíki (AI), maskinlæring, tólnet (IoT) og dátutrygd. 
Útbúgvingin er sett saman av kravdum skeiðum (60 ECTS), valskeiðum (30 ECTS) og eini 
masterverkætlan (30 ECTS). Lesandi kunnu ogna sær serkunnleika innan áhugaøki av týdningi fyri 
dátuvísindi við at taka valskeið á eitt nú DTU. Masterverkætlanin kann víðkast til 60 ECTS, um serlig 
atlit tala fyri tí.

2.10.2 Almennur/serligur dentur

Dentur verður lagdur á at styrkja og víðka um ástøðiligu og verkligu førleikarnar hjá tí lesandi í KT, 
støddfrøði og hagfrøði. Dentur verður harafturat lagdur á at geva tí lesandi førleika at arbeiða 
vísindaliga við dátum, herundir at skilja og nýta framkomnar algoritmur og forritan til at loysa fløktar 

trupulleikar. Endamálið er at skapa eitt sterkt grundarlag fyri bæði vinnuligum arbeiði og gransking 
(ph.d.). Serligur dentur verður lagdur á nútímans dátuvísindi og nýggjastu tøkni í sambandi við tilgjørt 
vit. 

2.10.3 Kós

Útbúgvingin er bæði vinnurættað og granskingargrundað. Høvuðskósin er at útbúgva serfrøðingar til 
KT-vinnuna og arbeiðsmarknaðin, ið hava førleika at loysa framkomin tøknilig verk innan dátugreining, 
vitlíki og forritan. Samstundis er útbúgvingin ástøðiliga sterk og granskingargrundað, soleiðis at hon 
gevur grundarlag fyri víðari gransking (ph.d.-lestri) í dátuvísindum og KT.

2.11 Starvsmøguleikar og framhaldsútbúgving

2.11.1 Starvsmøguleikar

Masterútbúgvin í dátuvísindum hava stórar og fjølbroyttar møguleikar í KT-vinnuni, á privata og 
almenna arbeiðsmarknaðinum sum heild og á granskingarøkinum. 

2.11.2 Framhaldsútbúgving

MSc-prógv í dátuvísindum frá Fróðskaparsetri Føroya kann (treytað av fígging) geva atgongd til 
granskaraútbúgving (ph.d.) í Føroyum ella uttanlands.

2.12 Læru-  og undirvísingarhættir í útbúgvingini

Undirvísingin er í høvuðsheitum skipað soleiðis:
 Fyrilestrar
 Telduvenjingar
 Uppgávurokning
 Sjálvlestur – fyrireiking til undirvísingina
 Studentaframløgur/kjak
 Verkætlanararbeiði í teimum skeiðum har læruúrtøkan er tongd at hesum
 Studentar lata inn einstaklinga- og/ella bólkaarbeiði, sum í flestum førum er ein fyritreyt fyri at 

fara til próvtøku. Í summum skeiðum verður skrivliga innlatingararbeiðið próvmett og talt við 
sum partur av endaliga próvtalinum. Hetta er lýst nærri í skeiðslýsingunum

 Afturboðan til skrivligu avrikini – munnligt og/ella skrivligt

Undirvísingin fer fram í undirvísingarhølum og starvsstovum. Tó kunnu valskeið takast sum fjarlestur á 
eitt nú DTU. 

Yvirskipaðu karmarnir viðvíkjandi nýtslu av vitlíki í undirvísingini eru ásettir í galdandi 
Vitlíkispolitikkinum, sum er tøkur á heimasíðu Setursins.

3 Ásetingar um útbúgvingarviðurskifti

3.1 Bygnaðurin í útbúgvingini (yvirlit yvir, hvussu lestrarhálvurnar/skeiðini eru skipaði, herundir 
raðfylgjan av skeiðum, venjingum v.m.)

Flestu fak í útbúgvingini eru kravd (skeið merkt við grønum í Talvu 2). Skeið merkt við gulum í 
Talvunum eru valskeið. Vanliga verður undirvíst tveir til tríggjar dagar um vikuna í hvørjum skeiðið, og 

hvørt skeið endar við próvtøku. Eins og Talva 2 niðanfyri vísur, strekkja øll skeiðini seg yvir ein blokk 
(hálva lestarhálvu). Lestrarhálvurnar eru býttar sundur í blokkar á 15 ECTS, har tvey skeið á 7,5 ECTS 
eru á skránni í 8 undirvísingarvikur sbrt. Reglugerð fyri árskalendara og skemalegging á Fróðskaparsetri 
Føroya (góðkend 3. desember 2024). Undantikið er masterverkætlanin, sum samsvarar eina 
lestrarhálvu. Tó kann masterverkætlanin víðkast til 60 ECTS, um serlig atlit tala fyri tí. Til dømis um 
útboðið av valskeiðum og smærri valfríum verkætlanum er avmarkað, ella um lesandi vísa serligan 
áhuga fyri gransking, og hava fulla tíð yvir eitt ár at fordjúpa seg í masterverkætlanini. Vanliga eru fýra 
próvtøkutíðarskeið í einum lestrarári, eitt eftir hvønn lestrarblokk við tveimum próvtøkum. 
Próvtøkutíðarskeiðini eru í oktober, januar, mars og juni. 

Talva 2 Raðfylgjan í útbúgvingini

Lestrarhálva

1.
1. blokk Innleiðing í tilgjørdum viti 7,5 ECTS Støddfrøðiligt grundarlag til tilgjørt 

vit 7,5 ECTS

2. blokk Hagfrøðilig læring 7,5 ECTS Dátutrygd 7,5 ECTS

2.
1. blokk Maskinlæring 7,5 ECTS Tráðleyst samskifti 7,5 ECTS

2. blokk Djúp læring 7,5 ECTS Dátugrunnatøkni til stórdátur 7,5 
ECTS

3.
1. blokk Valskeið Valskeið

2. blokk Valskeið Valskeið (30 ECTS tilsamans)

4.
1. blokk MSc-verkætlan MSc-verkætlan

2. blokk MSc-verkætlan MSc-verkætlan 30 ella 60 ECTS

Samlað ECTS 120

3.2 Innihald og ECTS í einstøku fakøkjunum 

Í niðanfyristandandi yvirliti eru øll skeiðini í Talvu 2 (omanfyri) lýst. Tey geva tilsamans 120 ECTS – 
íroknað masterverkætlanina. Ynskja lesandi at taka onnur skeið enn tey her vístu skeiðini, t.d. 
uttanlands ella umvegis fjarlestur, so vil tað sum grundregla vera valskeiðini (gul í Talvu 2), sum kunnu 
býtast um við onnur skeið. Skeið, sum lesandi ynskja at taka á øðrum útbúgvingum, skulu 
undangóðkennast sambært Reglugerð um avriksflutning á Fróðskaparsetri Føroya. Skeið, sum áður eru 
staðin á øðrum útbúgvingum, kunnu avriksflytast sambært galdandi reglum um avriksflutning (sí 9.9 
góðskriving). Hædd skal takast fyri, at reglugerðin um avriksflutning ásetir, at skeið, sum eru staðin 

sum partur av lidnari útbúgving, kunnu sum útgangsstøði ikki avriksflytast. Víst verður til 
skeiðslýsingarnar fyri skeiðini fyri nágreiniliga lýsing av skeiðunum. 

 Innleiðing í tilgjørdum viti 7,5 ECTS

Tann lesandi ognar sær kunnleika til innleiðandi hugtøk og sniðgávu-meginreglur í vitlíki við 
denti á symbolikk. Skeiðið gevur tí lesandi amboð til sjálvstøðugt at velja og brúka 
týðandi tøknir frá leiting, logikki, sannlíkindi og optimeringshættum til ávísar 
trupulleikar í sambandi við vitlíki. Harafturat fer tann lesandi at kunna eyðmerkja og 
kjakast um nýtslumøguleikar, avbjóðingar og samfelagsligar avleiðingar av vitlíki. 

 Støddfrøðiligt grundarlag til tilgjørt vit 7,5 ECTS

Tann lesandi ognar sær tey neyðugu tólini til at tulka úrslit, sum verða framleidd undir 
dátagreining. Skeiðið fevnir tískil um høvuðshugtøk og arbeiðsháttir frá lineer algebra, 
differential kalkulus (infinitesimalrokning) og líkinda ástøði. 

 Hagfrøðilig læring 7,5 ECTS

Tann lesandi ognar sær kunnleika um bæði ástøðilig hugtøk og praktiskar nýtsluhættir í 
hagfrøðiligari læring. Á skeiðnum fær tann lesandi eina víðfevnda innleiðslu í algongdar og 
týðandi hagfrøðiligar mannagongdir og -læruhættir og fyrireikar tann lesandi til 
framhaldsskeið í maskinlæring. Skeiðið leggur dent á praktiskar nýtsluhættir, men ástøðilig 
hugtøk verða eisini viðgjørd. Tann lesandi mennir neyðugar førleikar at greina stórar mongdir 
av dátu og lærur at velja hóskandi mannagongdir eftir ávísari støðu. Haraftrat lærur tann 
lesandi fleiri hentar hættir at visualisera dátur. 

 Maskinlæring 7,5 ECTS

Tann lesandi ognar sær grundleggjandi vitan um maskinlæring og lærir ymisk háttaløg, og 
hvussu tey verða nýtt í praksis. Harumframt ognar tann lesandi sær ástøðiligt grundarlag og 
førleikar at seta maskinlæringar-algoritmur í verk. Við verkligum venjingum ognar lesandi sær 
førleikar at loysa uppgávur og at greina torgreidd dátusett. 

 Dátutrygd 7,5 ECTS

Tann lesandi ognar sær djúptøknan kunnleika um dátutrygd, sum fyrireikar tann lesandi at 
sniðgeva, greina, greiða frá og seta í verk dátutrygdarstrategiir. 

 Tráðleyst samskifti 7,5 ECTS

Tann lesandi ognar sær eina víðfevnda fatan um tráðleyst samskifti, frá einari ástøðiligari 
lýsing, til simulering og síðani til verkliga fremjan. Skeiðið lýsir munir á samskiftisumhvørvum, 
sum farnetum, IoT og fylgisveinasamskiftið, sum ger at tann lesandi fær førleika at greina 
tráðleysar skipanir undir veruligum umstøðum.

 Djúp læring 7,5 ECTS

Tann lesandi ognar sær eina víðfevnda fatan av framkomnum hugtøkum og byggiløgum í 
nevralum netverkum (neural networks), har fokus er á djúplærutøkni. Tann lesandi ognar sær 
førleikar at sjálvstøðugt brúka optimeringsalgoritmur, reguleringshættir og nýmótans nevral 
netverksmodell, til uppgávur í veruliga heiminum. Harumframt ognar tann lesandi sær 
førleikan at meta kritiskt um avrik, nýtslu og avmarkingar hjá hesum modellum innan AI-
gransking og vinnu. 

 Dátugrunnatøkni til stórdátur 7,5 ECTS

Tann lesandi ognar sær førleikar at umsita og greina stórdátur við at ogna sær kunnleika um 
dátugrunnar- og dátugreiningartøkni til stórdátur umframt ymiskar nýtsluhættir innan 
hesa tøkni. 

 Valskeið (kunnu umbýtast við tøk/góðskrivað skeið) 30 ECTS tilsamans

Hetta eru valfrí skeið innan til dømis hardware- og software skipanir, forritan, støddfrøði, 
hagfrøði, alisfrøði, verkfrøði, almenn skeið og verkætlanarskeið av týdningi fyri Dátuvísindi. 
Talan kann vera um at lesandi taka skeið, sum vanliga verða bjóðað út í Dátuvísindum, skeið frá 
aðrari útbúgving á Setrinum ella øðrum universiteti (t.d. DTU). Skeiðini skulu vera í samsvari 
við endamálið við útbúgvingini og fevnd av samlaðu útbúgvingarlæruúrtøkunum. Ein meting 
verður gjørd í hvørjum einstøkum føri. 

Skeiðini kunnu bæði breiðka førleikar, og/ella víðarimenna førleikar frá undanfarnum skeiðum. 
Møguleiki er eisini at víðka masterverkætlanina frá 30 til 60 ECTS, ístaðin fyri at taka 30 ECTS 
sum valskeið.

 Verkætlanir 30 ella 60 ECTS

Masterlesturin verður lokin við at gera eina verkætlan um eitt valt evni í dátuvísindi og skriva 
eina samanhangandi og greiða frágreiðing um arbeiðið. Frágreiðingin skal verða skipað 
sambært vanligum reglum í vísindaligum frágreiðingum. Ritgerðin skal skjalfesta kunnleika til 
og fatan av nýttu tøknini, og tey nýttu hugtøkini innan eitt øki í dátuvísindum.

3.3 Starvsvenjing

Starvsvenjing er ikki ein formligur partur av útbúgvingini. Tær flestu masterverkætlanirnar vera tó 
gjørdar í tøttum samstarvi við KT-vinnuna ella almennar stovnar.

3.4 Ritgerðir (lýsa karmar í mun til bachelor og master)

Reglugerð um próvtøkur á Fróðskaparsetri Føroya ásetir, hvussu próvtøkan í sambandi við 
bachelorritgerð og masterritgerð er skipað. Reglugerðin er tøk á heimasíðu Setursins.

Útbúgvingin verður lokin við at gera eina masterverkætlan á 30 ella 60 ECTS um eitt valt evni í 
dátuvísindum, sum er nærri lýst í skeiðslýsingini fyri masterverkætlan. Ein masterritgerð á 30 ECTS skal 
vera umleið 40-70 normalsíður umframt fororð, samandrátt, innihaldsyvirlit og fylgiskjøl. Um talan er 

um masterverkætlan á 60 ECTS, skal ritgerðin vera umleið 70-100 síður. Á master í dátuvísindum er ikki 
kravdur munur á longd av ritgerð fyri einstaklingar og bólkar á í mesta lagi tvey lesandi. 

Ritgerð á 30 ECTS kann gerast yvir eitt hálvt ár. Ritgerð á 60 ECTS kann gerast yvir eitt ár. Lesandi, sum 
ynskja at gera ritgerð á 60 ECTS ístaðin fyri at taka 30 ECTS av valskeiðum, skula søkja um hetta til 
útbúgvingarleiðaran seinast tveir mánaðir innan 60 ECTS masterverkætlanin ætlandi skal byrja. Tað er 
bert møguligt at gera eina 60 ECTS masterverkætlan um talan er um umfatandi dátu innsavning ella 
greining, longri samstarv við uttanseturs partar ella umfatandi tvørfakligt arbeiði. 

Verkætlanir á 30 ECTS hava rætt til 35 tímar vegleiðing, og verkætlanir á 60 ECTS 70 tímar vegleiðing. 
Vegleiðari og studentur finna í felag fram til skriftmálið í masterritgerðini.

Ritgerðin skal vísa evnini hjá tí lesandi at nýta vísindaligt ástøði og háttalag í arbeiðinum við einum 
avmarkaðum evni. Studenturin velur ritgerðarevni í samráð við vegleiðara, t.d. frá Fróðskaparsetri 
Føroya, øðrum universiteti, almennum stovni ella privatari fyritøku, sum hevur tann neyðuga førleikan, 
og sum av útbúgvingarleiðara er góðkendur til hetta. Útbúgvingarleiðarin staðfestir ritgerðarevnið. 
Ritgerðarevnið skal vera staðfest áðrenn byrjanardagin. Ein innanseturs vegleiðari er altíð knýttur at 
eini masterverkætlan áðrenn rigerðarevni er staðfest, og hesin hevur ta formligu ábyrgdina. Um 
verkætlanin hevur ein uttanhýsis vegleiðara, hevur hesin sum útgangsstøði fakligu og akademisku 
vegleiðaraábyrgdina, so ritgerðin verður skipað eftir vanligum akademiskum mannagongdum. Um 
uttanseturs vegleiðari ikki hevur akademiskar kvalifikatiónir, so hevur ábyrgdarvegleiðarin akademisku 
vegleiðingina. Tað er uppgávan hjá útbúgvingarleiðaranum at tryggja, at hesi viðurskifti eru greið, 
áðrenn verkætlanin byrjar. Tað er uppgávan hjá ábyrgdarvegleiðaranum at finna ein góðkendan 
próvdómara.

Sbrt. §3 í kunngerð nr. 99 frá 17. juni 2021 um próvtøkur á Fróðskaparsetri Føroya er masterritgerð 
vanliga einstaklingsavrik. Tó kann ritgerðin eftir nærri avtalu avrikast av einum bólki við hægst 
tveimum studentum í felag. Avrikini skulu próvdømast hvørt sær. Víst verður til Reglugerð um 
próvtøkur á Fróðskaparsetri Føroya, punkt 1.8. Um tveir studentar gera ritgerð í felag, hava báðir 
felags ábyrgd av øllum pørtum. Í serligum føri kann hjá ábyrgdarvegleiðara søkjast um, at ymsu 
partarnir og íkøstini av ritgerðini vera eyðmerkt. Sum útgangstøði ábyrgdast tey lesandi fyri alt innihald 
í felag, og eins nógv. Tað er bara um frávik er frá hesum at tilskilast skal. Hetta kann vera relevant um 
ósemjur millum tey lesandi stinga seg upp. Próvtøka verður skipað sum munnlig verja av 
masterritgerðini. Um tveir studentar hava gjørt masterverkætlan í felag, skulu teir til próvtøku hvør 
sær.  Próvdøming: meting av skrivligari ritgerð, umframt munnligari framløgu og persónligari verju av 
ritgerðini. Próvtøkuúrslit sambært galdandi próvtalsstiga, og próvdømingin er altíð uttanhýsis. Víst 
verður til Reglugerð um próvtøkur á Fróðskaparsetri Føroya, punkt 1.8. 

Allar ritgerðir eru almennar. Tó kunnu ritgerðir, um haldgóðar orsøkir eru fyri tí, verða undantiknar. 
Dekanurin tekur støðu í ivamálum.

3.5 Metingarhættir (formativ og summativ meting)

Í útbúgvingini innganga hesir metingarhættir:

Formativar metingar: skrivligar uppgávur, verkætlanarfrásagnir og munnligar framløgur.

Hesar telja oftast ikki við í endaliga próvtalinum, men kunna vera kravdar innlatingar ella framløgur fyri 
at sleppa til próvtøku (sí 9.7.2). Tá er treytin, at studenturin fær hesar góðkendar, men próvtal verður 
ikki givið fyri hesar.  Í summum førum er leypandi evaluering, og kravdir aktivitetir, ið skulu 
góðkennast. Próvtalið verður hereftir grundað á skrivligar innlatingar og multiple choice royndir 
gjøgnum skeiðið. 

Verkætlanarfrágreiðingar verða mettar og skrivligar viðmerkingar (í summum førum eisini munnligar)
verða givnar studentinum, og um undirvísarin metir, at frágreiðingin ikki kann góðtakast
fyrstu ferð, verður studenturin biðin um at lata inn aftur við umbidnu broytingum/betringum. Í
summum førum er neyðugt, at studenturin letur somu frágreiðing inn fleiri enn tvær ferðir.

Summativar metingar: Skrivligar próvtøkur, munnligar próvtøkur, verkætlanarfrágreiðingar og ritgerð 
(skrivlig verkætlanarfrágreiðing og munnlig verja).

Øll fak enda við summativari meting (próvtøku). Harafturat eru uppgávur í summum fakum, har sum 
formativa metingin av hesum eisini gert partur av summativu metingini, tí metingarnar av 
uppgávunum (próvtal ella prosent), verkætlanum, og multiple choice royndum telja við í endaliga 
próvtalið.

3.6 Próvtøkur 

3.6.1 Almennar reglur um próvtøkur

Galdandi  próvtøkukunngerð  lýsir  yvirskipaðu  reglurnar  í  sambandi  við  próvtøkur.  Reglugerð  um 
próvtøkur  á  Fróðskaparsetri  Føroya,  Skilhaldsreglur  í  sambandi  við  staðbundið  próvtøkuhald  á 
Fróðskaparsetri Føroya og Reglugerð um próvtøkusvik á Fróðskaparsetri Føroya  áseta, hvørjar reglur 
eru galdandi í sambandi við próvtøkur. Allar galdandi reglugerðir eru tøkar á heimasíðu Setursins.

3.6.2 Raðfylgja av próvtøkum í lestrargongdini

Yvirlit yvir raðfylgju av próvtøkum, próvtøkuslag, próvdøming og próvtalsstiga er tøkt í 
skrásetingarskipan Setursins.

3.6.3 Innanhýsis ella uttanhýsis próvdøming

Í minsta lagi 1/3 av próvtøkunum, roknað í ECTS-stigum, skulu próvdømast av uttanhýsis próvdómara.

3.6.4 Galdandi próvtalastigi; staðið/ikki staðið

Í mesta lagi 1/3 av próvtøkunum, roknað í ECTS-stigum, kunnu verða dømdar staðið/ikki staðið, tó er 
avriksflutningur undantikin.

3.6.5 Endurpróvtøka og sjúkrapróvtøka

Reglur um og skipan av endur- og sjúkrapróvtøku eru ásettar í Reglugerð um próvtøkur á 
Fróðskaparsetri Føroya, sum er tøk á heimasíðu Setursins.

3.6.6 Serlig atlit í sambandi við próvtøku

Studentar við skerdum virkisførleika kunnu fáa serligar próvtøkuumstøður. Sí galdandi reglur í 
Reglugerð um próvtøkur á Fróðskaparsetri Føroya, sum er tøk á heimasíðu Setursins.

3.7 Undirvísingarmál (t.d. føroyskt, danskt, enskt)

Undirvísingarmálið er sum meginregla føroyskt, danskt ella enskt, og ein studentur kann ikki krevja, at 
undirvíst verður á øðrum máli. Vanligt er, at undirvísingin fer fram á føroyskum, norðurlendskum ella 
enskum. Lærubøkur og annað undirvísingartilfar eru aloftast á øðrum málum enn føroyskum.

3.8 Avriksflutningur

Reglur um avriksflutning eru lýstar í Reglugerð um avriksflutning á Fróðskaparsetri Føroya, sum er tøk 
á heimasíðu Setursins. Vegleiðing, tá søkt verður um avriksflutning og undangóðkenning, er somuleiðis 
tøk á heimasíðu Setursins.

3.9 Farloyvi

Reglur um farloyvi eru ásettar í Reglugerð um farloyvi til lesandi á Fróðskaparsetri Føroya, sum er tøk á 
heimasíðu Setursins.

Studentar, sum hava ivamál í sambandi við farloyvi, kunnu venda sær til lestrarvegleiðaran ella 
útbúgvingarleiðaran.

3.10 Serlig atlit (sjúka, brek og annað)

Fróðskaparsetrið kann, í ávísan mun, veita stuðul til studentar við serligum tørvi. Bæði, tá talan er um 
hjálparamboð, men eisini tá talan er um at leggja lesturin til rættis við støði í tørvinum hjá einstaka 
studentinum. Vegleiðing og nærri kunning um rættindi hesum viðvíkjandi fæst hjá 
lestrarvegleiðarunum á deildini.

3.11 Altjóða útbúgvingarmøguleikar (t.d. lestrarvist)

Skeið ella partar av útbúgving, sum verða tikin á øðrum útbúgvingarstovni, skulu undangóðkennast og 
verða skrásett sum avriksflutt. Hetta er ásett í Reglugerð um avriksflutning á Fróðskaparsetri Føroya, 
sum er tøk á heimasíðu Setursins.

3.12 Lestrarvirkni

Væntað verður, at studenturin er lestrarvirkin og fullførir útbúgvingina til ásetta tíð.  Reglugerð um 
lestrarvirkni  á  Fróðskaparsetri  Føroya  lýsir  ásetingar  um lestrarvirkni  nærri,  og  hvørjar  avleiðingar 
vantandi lestrarvirkni hevur fyri studentin.  Skilhaldsreglur fyri lesandi á Fróðskaparsetri Føroya  lýsa, 
hvørjar væntanir og krøv eru til lesandi í strembanini eftir at hava eitt virðiligt, vinaligt og fevnandi  
lestrarumhvørvi. Reglugerðirnar eru tøkar á heimasíðu Setursins.

3.13 Luttøkuskylda

Væntað verður, at studenturin er fyrireikaður til undirvísing, luttekur í kjaki og framløgum, letur inn 
uppgávur  umframt  at  studenturin  tekur  ábyrgd  fyri  egnari  læring.  Reglugerð  um  lestrarvirkni  á 
Fróðskaparsetri  Føroya  ásetir yvirskipaðar reglur um luttøkuskyldu. Reglugerðin er tøk á heimasíðu 
Setursins.

3.14 Eftirmeting av útbúgving og skeiðum

Skeið verða eftirmett kvantitativt og einsæris eftir einum felags leisti galdandi fyri øll skeið á Setrinum. 

Væntað verður,  at studenturin luttekur í  eftirmetingunum. Úrslitini frá eftirmetingunum verða nýtt 
sum liður í áhaldandi menningini á útbúgvingini. Tískil er tað ein ábyrgd hjá studentinum at útvega 
vitan  um,  hvussu studenturin  upplivir  at  vera  lesandi  á  útbúgvingini  umframt,  hvussu studenturin 
hevur upplivað einstøku skeiðini.

3.15 Kærumøguleikar

Heimild um kærur er ásett í galdandi Løgtingslóg nr. 58 frá 9. juni 2008 um Fróðskaparsetur Føroya, 
sum broytt við løgtingslóg nr. 51 frá 8. mai 2012, kapittul 6a.

3.16 Vísindaligt rættlæti

Reglugerð um próvtøkusvik á Fróðskaparsetri Føroya ásetir reglur um vísindaligt rættlæti. Reglugerðin 
er tøk á heimasíðu Setursins.

3.17 Nær lesandi í seinasta lagi skulu hava staðið endaligt prógv

Eingi formlig krøv eru um nær lesandi í seinasta lagi skal hava staðið endaligt prógv.

3.18 Treytir um broyting í námsskipan

Tá broytingar verða gjørdar í námsskipanini, skulu studentarnir, sum eru innskrivaðir, kunnast um, nær 
námsskipanin fer úr gildi, og í hvønn mun tey fylgja broyttu námsskipanini ella fylgja eldri námsskipan.  
Herundir skulu studentarnir kunnast um tíðarfreistir at gera lesturin lidnan eftir eldri námsskipan. Um 
tað ikki eydnast studentinum at gera lesturin lidnan innan ásettu freist, má søkjast um at fáa tann 
partin av útbúgvingini, sum hevur fylgt eldri námsskipan, avriksfluttan, áðrenn farið verður at fylgja  
nýggju námsskipanini. Tá verða yvirskipaðu mannagongdirnar í sambandi við avrikslflutning fylgdar (sí  
punkt 3.8).

3.19 Aðrar ásetingar

3.19.1 Dagføringar í námsskipan 

